REZIME RADA

Povoljan geografski položaj Tuzle uticao je da ovaj grad danas bude centar Tuzlanskog kantona, a sve do 90-tih godina prošlog stoljeća i centar sjeveroistočne Bosne.

Funkcionalno-prostorna struktura grada Tuzle veoma je složena i podložna je stalnim promjenama, a njen razvoj je uslovljen djelovanjem prirodno-geografskih i društveno-geografskih faktora.


U funkcionalno-prostornom strukturiranju grada Tuzle izdvojene su sljedeće zone: poslovne, industrijske, stambene,saobraćajne, zone sporta i rekreacije, zone zelenila, te zone posebne namjene.


Poslovne zone u funkcionalno-prostornoj strukturi grada Tuzle zauzimaju veoma male površine. S obziroma na veličinu gravitacijskog područja, te broj stanovnika koji opskrbljuje u gradu Tuzli najveći značaj ima središnji poslovni centar koji u kontinuitetu funkcioniše kao gradski centar od vremena njegovog nastanka, pa sve do danas. Budući da se nalazi u zoni intenzivnog slijeganja terena, dugi niz godina bio je izložen devastacijama. Procesom revitalizacije koji je započeo od 80-tih godina prošlog stoljeća, središnji poslovni centar postepeno je dobijala svoju nekadašnju kulturnu, javnu, poslovnu, stambenu i drugu funkciju. U novije vrijeme u gradu Tuzli prisutan je proces dislokacije poslovnih djelatnosti, što je imalo za posljedicu stvaranje manjih poslovnih centara na rubu grada. Takvi manji poslovni centri danas se nalaze u Slavinovićima, Sjenjaku, Slatini, Ircu i sl.

Prirodna bogatsvta Tuzle, u prvom redu so i ugalj, odredila su pravce budućeg privrednog razvoja Tuzle, te bila temelj razvoja bazne industrije i energetike. S obzirom na geografski razmještaj postojećih industrijskih kapaciteta na gradskom području izdvajaju se industrijska zona Zapad i pojedinačne lokacije industrijskih objekata u gradu. U tranzicijskom periodu koji je započeo od sredine 90-tih godina prošlog stoljeća, te uvođenjem tržišne ekonomije uslijedio je proces privatizacije nekadašnjih državnih preduzeća u procesu transformacije državnog u privatno vlasništvo, pri čemu su mnogi privredni subjekti propali. 

Intenzivna industrijalizacija, kao i pojačana migracija stanovništva u grad od 50-tih godina prošlog stoljeća uzrokovala je masovnu izgradnju stambenih objektata koja traje i danas. Od tada grad se linearno širio od centra koji je predstavljao nukleus grada Tuzle u pravcu istoka i zapada. Zone stanovanja zauzimaju najveće površine u gradu. Prema preovladavajućim morfološkim karakteristikama za grad Tuzlu su karakteristične mješovite stambene zone sa dva načina gradnje stambenih objekata i to objekti kolektivnog i individualnog stanovanja. Objekti kolektivnog stanovanja locarani su užem dijelu grada, u dolinama rijeka Jale i Soline, na prosječnoj nadmorskoj visini od oko 230 metara. Kolektivni stambeni objekti građeni su u različitim periodima od austrougarskog perioda do danas. Stambena gradnja najčešće je vršena u blokovima, a osim stambenih građeni su i drugi urbani sadržaji: škole, obdaništa, zdravstvene institucije, trgovački i uslužni objekti i sl. Za grad Tuzlu karakteristična je i tradicionalna izgradnja zgrada, kao individualnih objekata. Takav trend prisutan je od najstarijih vremena do danas. Locirani su na padinama urbanog područja i neposredno se naslanjaju na poslovne zone i industriju. 

U prometnom pogledu grad Tuzla je čvorište regionalnog, odnosno međunarodnog prometa. Okosnicu cestovnog saobraćaja čine magistralne, regionalne i lokalne ceste. Saobraćajna infrastruktura, prvenstveno mreža ulica predstavlja usko grlo u saobraćaju ljudi i dobara. Problem saobraćaja u mirovanju uglavnom je vezan za nedostatak površina za parkiranje motornih vozila.

Na prostoru grada Tuzle izgrađeni su brojni i raznovrsni rekreatikvni prostori, a najznačajniji su: Kompleks Panonika, Sportsko-rekreativno-memorijalni kompleks Slana Banja, park-šuma Ilinčica, parkovi, trgovi i pješačke staze.

U gradu Tuzli takođe mogu se izdvojiti i zone posebne namjene. Locirane su u različitim dijelovima grada, a tu se ubrajaju školski i univerzitetski kompleksi, bolnički komleks Gradina, kompleks bivše vojne kasarne, kompleks vojne policije Grabov potok, strelište Paša bunar, te groblja.

Kao posljedica intenzivnog urbanog i industrijskog razvoja u gradu Tuzli prisutni su brojni ekološki problemi, a među najsloženije svakako spadaju: slijeganje starog gradskog jezgra, te zagađenje zraka, tla i vode.

Danas je grad Tuzla prepoznatljiv centar Tuzlanskog kantona i sjeveroistočne Bosne. Budući razvoj grada Tuzle iće će u sljedećim važnijim pravcima: razvoju rudarstva i energetike, razvoju bazne i prerađivačke industrije, komunikacijske otvorenosti, demografskog porasta, teritorijalnog širenja, prenamjene prostora u gradu,  dalje revitalizacije historijskog urbanog središta, poboljšavanja komunalne infrastrukture, rješavanja ključnih ekoloških problema, kontinuiranog razvoja uslužnih djelatnosti, te stvaranja regionalne konurbacije Tuzla-Lukavac-Živinice.

Mjere i aktivnosti na zaštiti životne sredine potrebno je regulisati kroz donošenje adekvatnih zakona, kroz izradu prostornih i urbanističkih planova, te određenih projekata koji imaju za cilj eliminisanje ili bar minimiziranje postojećih, te sprečavanje novih ekoloških problema koji mogu imati neželjene efekte za budući razvoj grada. 

Sve navedeno će i u buduće značajno uticati na stalne promjene i izgled funkcionalno-prostorne strukture grada Tuzle.

